
Ezipi tiinə na bɛɛsɩ Yisɩrayɛlɩ tiinə te tɩn 
 

Nɔɔnʋ dɩdʋa dɛɛn mʋ wʋra. O yɩrɩ mʋ Yisɩrayɛlɩ.  

O jɩgɩ bəkəri fugə-sɩle. Ba dɛɛn zʋʋrɩ Kanaan tɩʋ nɩ. 

Maŋa kam o na kwɩn zanzan tɩn, mʋ kana tu lʋgʋ 

kʋm. Wʋdiu maa tərə sɩ ba di. 

Ba dɛɛn ni nɩ wʋdiu wʋ Ezipi tɩʋ nɩ. Ba ma nuŋi sɩ 

ba vu sɩ ba taa zʋʋrɩ dáanɩ. Ba dɛɛn yɩ nɔɔna fusɩrpɛ 

mʋ. Ba ya jɩgɩ vara zanzan. 
 

Ezipi pɛ wʋm ma pa-ba tɩga sɩ ba jəni da sɩ ba vara 

dɩ taa di. Ba maa zʋʋrɩ da taan. 

Ba na wʋra tɩn, ba ma lʋ biə zanzan yɩ ba lɔ  

sɔ-fɔrɔ. Ba ma puli ba su lʋgʋ kʋm maama. 

Yisɩrayɛlɩ ma tɩ o daarɩ o biə bam. Ba wʋ swe Baŋa-

Wɛ dɩlʋ Yisɩrayɛlɩ na tɔgɩ tɩn swiə. Ba dɛɛn ma tɔgɩ 

Wɛ cwəŋə dɩ ba biə maama. 

 

Pa-dʋʋrʋ mʋ ma ləri o te lʋgʋ kʋm.  

O na nɛ nɩ Yisɩrayɛlɩ tiinə daga  

zanzan tɩn, o ba jɩgɩ wʋpolo.  

O ma ta o wɩ: «Yisɩrayɛlɩ tiinə  

bam tiini ba daga zanzan. Jara  

na tuə, baá kɩ ni dɩdaanɩ dɩbam  

dʋna, yɩ ba laan daarɩ ba duri  

ba viiri. Dɩ ́  wʋ́ ta pa ba tʋŋɩ  

tɩtʋŋ-cɛɛra ba pa dɩbam.» 

Mʋ kʋ kuri ba pɛ Yisɩrayɛlɩ tiinə tʋŋɩ zanzan. 

Ba fɩn-ba dɩ ba tɩtʋŋa kʋ ja gaalɩ. Ba na bɛɛsɩ-ba 

kʋntʋ tɩn, kʋ wʋ muri yɩ ba fɔgɩ ba pulə. Wɛ wəli-ba 

yɩ ba lʋ biə zanzan pa ba jagɩ lʋgʋ kʋm wʋnɩ. 

 

Pɛ wʋm na nɛ nɩ ba tiini ba puli tɩn, o bam ma zaŋɩ 

yɩ o kwarɩ-ba. O ma bʋŋɩ sɩ o gʋ ba bəkəri sɩm. O 

ma ŋɔɔnɩ dɩ o patara bam o wɩ, Yisɩrayɛlɩ tiinə kaanɩ 

na lʋgɩ bəkərə, sɩ ba dɩ-o ba yagɩ bugə wʋnɩ. 

Ba na lʋgɩ Moyisi te tɩn 

 

Yisɩrayɛlɩ tiinə kaanɩ dɩdʋa dɛɛn mʋ wʋra, o jɩgɩ biə 

bale, bɩsankana dɩ bəkərə. Da yam kʋntʋ nɩ,  

o daa ma lʋ bəkərə. 

 

 

 

 

 

 

 

 

 

 

 

 

O na lʋg-o kʋntʋ tɩn, o nɛ nɩ o yɩ bu-laa,  

yɩ o kwarɩ patara bam. O ma səg-o canɩ sɩtɔ yɩ o daa 

warɩ o səg-o. O ma kwe tɩtɔgɔ dɩ kʋ nipugu, ba mɛ 

nancanɩ ba ma sɔ. O ma kwe maarʋ o ma turi kʋ 

yɩra sɩ na yɩ wanɩ ba zʋ.  

O laan ma kwe bu 

wʋm o tiŋi kʋ 

wʋnɩ. O ma kwe-

kʋ o vu bugə kam 

ni nɩ o zɩgɩ 

nancan-gullu 

wʋnɩ. 

Bu wʋm nakɔ dɛ o 

vu o zɩgɩ yigə yigə 

yɩ o niə bɛɛ mʋ 

lagɩ kʋ kɩ-o. 

 

Kʋ na kɩ fɩɩn tɩn, 

pɛ wʋm bukɔ ma 

vu o tu bugə kam 

ni sɩ o swɛ o yɩra. 

O ma na tɩtɔgɔ 

kʋm. O ma tʋŋɩ  

o tɔgɩna bam 

dɩdʋa sɩ o vu  

o kwe o ja ba. 

O na puri kʋ ni tɩn, o ma na bu wʋm yɩ o keerə. 

ŋwaŋa ma zʋ-o. 

Bu wʋm nakɔ ma vu o te o bwe-o o wɩ:  

«A ve a bəŋi kaanɩ a pa-m sɩ o ta pa bu wʋm  

ŋɔgɩ yɩlɩ na?» 

Pɛ wʋm bukɔ ma sɛ, o wɩ o ve. Bu wʋm nakɔ ma vu 

o bəŋi o nu. Pɛ wʋm bukɔ ma kɩ ni dɩ bu wʋm nu  

o wɩ: «Ja n vu sɔŋɔ sɩ o taa ŋɔga. Maŋa kam bu wʋm 

na kɩ nɔɔnʋ tɩn, sɩ n ja n ba n pa-nɩ.» 

Kaanɩ wʋm ma joŋi bu wʋm o ja vu sɔŋɔ o pa o 

ŋɔga, yɩ o jɩg-o o soonə. O ma brɩ-o Wɛ cwəŋə  

yɩ o daa ba kwarɩ patara bam. 



9 

Moyisi na zʋʋrɩ pɛ sɔŋɔ nɩ te tɩn 

 

Maŋa kalʋ bu wʋm na kɩ nɔɔnʋ tɩn, kaanɩ wʋm laan 

ma ja-o o vu o pa pɛ bukɔ wʋm sɩ o taa yɩ o bu. 

O ma pa o yɩrɩ o wɩ Moyisi. O maa zʋʋrɩ pɛ wʋm 

sɔŋɔ nɩ nɩnɛɛnɩ o bu te. Pɛ wʋm jɩjɩgɩrʋ daga zanzan. 

O nakwa maa brɩ Moyisi ba zaas-o tɔnɔ. Wəənu tɩlʋ 

maama ba na ye tɩn, mʋ ba brɩ-o sɩ o taa zaasa. 

 

Ezipi tiinə bam ba tɔgɩ Wɛ, ba wʋ sɛ Wɛ ni. 

Moyisi maa guli wəənu tɩlʋ o nu na maŋɩ o brɩ-o tɩn, 

yɩ o tɔgɩ Wɛ cwəŋə. O maa guli o ko dɩ o nu dɩ o 

sɔŋɔ tiinə gulə. O ye nɩ o daɩ pɛ wʋm bu. 

Moyisi na kɩ bʋbʋŋa  

sɩ o wəli Yisɩrayɛlɩ tiinə te tɩn 

 

Moyisi maa zʋʋrɩ da taan nɩnɛɛnɩ pɛ wʋm bu te.  

O na yi bɩna fiinna tɩn, o ma zaŋɩ o nuŋi dɛ dɩdʋa sɩ 

o warɩ o dwi tiinə. 

 

 

 

 

 

 

 

 

O ma na ba tɩtʋŋa na cana te. O ma na Ezipi tu yɩ o 

jɩgɩ o dwi tu o maga. O na nɛ kʋntʋ tɩn, Moyisi ma 

bʋŋɩ o wʋnɩ o wɩ: «A na tɔgɩ Yisɩrayɛlɩ tiinə, aá na 

yaara nɩnɛɛnɩ bantʋ te. A nan na tɔgɩ Ezipi tiinə, aá 

na jɩjɩgɩrʋ zanzan. Ezipi tiinə ba tɔgɩ Wɛ. A nan wʋ́ 

kɩ tɛ mʋ? A bá tɔgɩ jɩjɩgɩrʋ cwəŋə, aá tɔgɩ Yisɩrayɛlɩ 

tiinə mʋ. Wɛ wʋ́ pa-nɩ dam sɩ a vrɩ-ba Ezipi tiinə 

jɩŋa nɩ a yagɩ.» 

O na bʋŋɩ sɩ o tɔgɩ  

o tɩtɩ tiinə tɩn, o ma ja 

dɩ Ezipi tu wʋm.  

O ma mag-o o gʋ. 

Pɛ wʋm na lwarɩ  

o na kɩ te tɩn, o bam ma 

zaŋɩ lanyɩranɩ.  

O maa kwaanɩ  

sɩ o gʋ Moyisi. 

Moyisi ma duri  

o vu tɩʋ kʋdoŋ,  

kʋ yɩrɩ mʋ Midian. 

O na yi da tɩn, o ma jeeri nɔɔnʋ dɩdʋa na kaanɩ Wɛ  

o pɛ Midian tiinə. O jɩgɩ bukwa barpɛ. Moyisi ma di 

o bukwa bam dɩdʋa yɩ ba lʋ daanɩ. O maa  

tɔgɩ o tɩmbaarʋ wʋm peeni o pa-o. 

Wʋlʋ dɛɛn na yɩ pɛ bu tɩn,  

laan mʋ jigi nayɩrʋ.  

O lwarɩ nɩ Wɛ  

cwəŋə garɩ  

wəənu  

maama. 

Wɛ na bəŋi Moyisi DƖ tʋŋ-o te tɩn 

 

Dɛ dɩdʋa mʋ Moyisi jaanɩ peeni sɩm o ja vu gaa sɩ sɩ 

di wʋdiu. O na wʋra o nii sɩ baŋa nɩ tɩn, mʋ o nɛ 

mini na wʋra dɩ jɩgɩ puŋu dɩ di yɩ kʋ ba tʋa. Kʋ ma 

sɔɔr-o. O ma titwəni o vu o yi tiu kʋm te. Baŋa-Wɛ 

maa wʋ tiu kʋm wʋnɩ, yɩ DƖ bəŋ-o DƖ wɩ: «Moyisi, 

Moyisi.»  

Moyisi ma ləri o wɩ: «Nii-nɩ.» 

Wɛ ma ta dɩd-o DƖ wɩ: «A nɛ a nɔɔna balʋ na wʋ 

Ezipi tɩʋ nɩ yɩ ba yaara da tɩn. Mʋ kʋ kuri a tu sɩ a 

joŋi-ba a yagɩ Ezipi tiinə bam jɩŋa nɩ.  

Á tʋŋɩ-m pɛ wʋm te sɩ n da a nɔɔna bam yigə  

n lɩ-ba Ezipi tɩʋ nɩ, sɩ n daarɩ n ja-ba n ja n vu  

je-ŋʋŋa.» 

Moyisi ma ləri o wɩ: «A muri sɩ a vu pɛ wʋm te. A na 

tagɩ dɩ Yisɩrayɛlɩ nakwa bam, bantʋ dɩ bá sɛ a ni.» 

Wɛ ma bwe-o DƖ wɩ: «Bɛɛ mʋ n ziə n jɩŋa nɩ?» 

O ma ləri o wɩ: «Nacəgə mʋ a ziə.» 

Wɛ ma lər-o DƖ wɩ: «Dɩ-ka n yagɩ tɩga nɩ.» 

O na dɩ o yagɩ tɩn, ka ma ji bɩsankwɩa. O ma te  

o jɩŋa o ja ka nabili. Ka ma joori ka ji nacəgə  

o jɩŋa nɩ. 

Wɛ ma kwəri DƖ brɩ-o wo-kɩnkagɩla yadonnə  

DƖ wəli da. 

Wɛ ma ta dɩd-o DƖ wɩ: «N na kɩ kʋntʋ, baá sɛ n ni.» 

Moyisi ma ləri o wɩ: «A warɩ a ŋɔɔnɩ pʋrɩ pʋrɩ. A 

loori-m sɩ n duri a yibwənə sɩ n daarɩ n tʋŋɩ nɔɔn-

gaa.» 

Wɛ bam ma zaŋɩ dɩ Moyisi yɩ DƖ wɩ:  

«N zɩmbaarʋ Aarɔn wʋ́ da-m o vu, wʋntʋ ŋɔɔnɩ pʋrɩ 

pʋrɩ. A na tagɩ woŋo dɩ nmʋ, sɩ n ta n brɩ-o, sɩ o ləri 

n yuu nɩ o ŋɔɔnɩ dɩ nɔɔna bam.» 

Moyisi laan ma sɛ sɩ o vu. 

Yisɩrayɛlɩ tiinə daa na nɛ tɩɩna te tɩn 

 

Moyisi ma zaŋɩ o nuŋi sɩ o vu Ezipi tɩʋ. O ma jeeri  

o zɩmbaarʋ Aarɔn cwəŋə nɩ.  Ba ma da daanɩ ba vu.  

Ba na yi da tɩn, ba ma bəŋi Yisɩrayɛlɩ nakwa bam 

maama sɩ ba kikili daanɩ. Aarɔn laan ma ta dɩ ba  

o wɩ: «Wɛ tɩtɩ mʋ sɩɩnɩ DƖ ŋɔɔnɩ dɩ Moyisi DƖ wɩ  

DƖ wʋ́ lɩ abam Ezipi tɩʋ nɩ, sɩ á daa yɩ ta yɩ pɛ wʋm 

gambɛ.» 

Moyisi ma brɩ-ba wo-kɩnkagɩla yam Wɛ na brɩ-o tɩn. 

Nakwa bam sɛ o ni, yɩ ba wʋrʋ poli zanzan. 

Ba ma tiiri tɩga nɩ ba zuli Baŋa-Wɛ. 

Ezipi pɛ daa na bɛɛsɩ Yisɩrayɛlɩ tiinə te tɩn 

 

Moyisi dɩ Aarɔn ma zaŋɩ Yisɩrayɛlɩ nakwa bam tee nɩ 

ba vu pɛ sɔŋɔ. 

 

 

 

 

 

 

 

 

 

 

Ba na yi da tɩn, ba ma ta dɩ pɛ wʋm ba wɩ:  

«Wɛ dɩlʋ Yisɩrayɛlɩ tiinə na tɔgɩ tɩn wɩ:  

N pa dɩbam cwəŋə sɩ dɩ ́  nuŋi n tɩʋ kʋm nɩ.» 

O ma ləri-ba o wɩ: «Wɔɔ mʋ yɩ abam Wɛ?  

Bɛŋwaanɩ mʋ amʋ wʋ́ sɛ DƖ ni? A yigə tərə  

dɩ DƖ. A brɩ a bá sɛ sɩ DƖ nɔɔna bam viiri.  

Abam lagɩ sɩ a pa ba yagɩ ba tɩtʋŋa yam mʋ.  

Joori-na á tɩtʋŋa nɩ.» 

Kʋntʋ dɛ dɩm nɩ pɛ wʋm ma ta dɩ tɩtʋŋa yuutiinə 

bam o wɩ: «Pa-na Yisɩrayɛlɩ tiinə bam tiini ba taa 

tʋŋɩ zanzan, kʋ dwəni faŋa. Yɩ pa-na-ba gaa daga sɩ 

ba maɩ ba magɩ wara. Pa-na sɩ ba tɩtɩ beeri ba lagɩ 

kʋ je. Kʋ fɩn mʋ sɩ ba magɩ wara yam sɩ ya yɩ muri 

ya ni.» 

Nakwa bam ma pa Yisɩrayɛlɩ tiinə bam beeri je 

maama sɩ ba lagɩ gaa. 

Ba ma warɩ ba magɩ wara yam sɩ ya yi ya ni. Kʋntʋ 

ŋwaanɩ nakwa bam ma ja Yisɩrayɛlɩ yigə tiinə bam 

ba magɩ lanyɩranɩ. 

Kʋ cɛ Yisɩrayɛlɩ tiinə bam yɩra yɩ ba yɩra nywanɩ ba 

tɩtʋŋ-dɛɛra yam ŋwaanɩ. 

Wɛ na kɩ Ezipi tiinə bam te tɩn 

 

Moyisi dɩ o zɩmbaarʋ daa ma vu pɛ wʋm te ba ŋɔɔnɩ 

dɩd-o.  

O ma vɩn sɩ o sɛ ba ni. O maa wɩ, o lagɩ sɩ ba brɩ-o 

wo-kɩnkagɩlɩ mʋ sɩ kʋ brɩ nɩ Baŋa-Wɛ mʋ tʋŋɩ-ba. 

Moyisi ma ta dɩ Aarɔn o wɩ: «Dɩ n nacəgə kam tɩga 

nɩ.» O ma dɩ. Ka ma ji bɩsankwɩa. 

Pɛ wʋm ma bəŋi o liri tiinə sɩ ba ba. Bantʋ jɩgɩ dam 

dɩ wo-cicurru zanzan. 

Ba na tu tɩn, ba dɩ ma kɩ ba lwən-o. Ba na dɩ ba nace 

sɩm tɩn, mʋ sɩ jigi bɩsankwɩ. 

Aarɔn nyɩm kam ma pipiri ka li sɩ maama. 
 

Dɩ kʋ maama, pɛ wʋm pugə mʋ ta wʋ kɩ bwəni.  

O ta wʋ sɛ ba ni. 

Tɩga na pʋʋrɩ tɩtɩtɩ tɩn, Moyisi dɩ Aarɔn ma zaŋɩ ba 

vu bugə kam ni sɩ ba jeeri pɛ wʋm. O na tu da tɩn, 

ba ma ta dɩd-o ba wɩ: «Baŋa-Wɛ mʋ sɩɩnɩ DƖ tʋŋɩ 

dɩbam. Dɩ ́  wʋ́ maɩ dam dɩlʋ DƖ na pɛ dɩbam tɩn dɩ ́  pa 

na bantʋ ji jana.» 

Moyisi ma pa Aarɔn ni sɩ o kwe o nacəgə kam o te 

na bam baŋa nɩ. O ma kɩ kʋntʋ yɩ ba ji jana. Na bam 

maama ma ji jana pa Ezipi tiinə bam warɩ ba nyɔ. 

Kʋntʋ wʋ pɛ pɛ wʋm ləni o pu-dɩa kam yɩ o pipiri  

o vu sɔŋɔ. 

Da yarpɛ na kɛ tɩn, Moyisi daa ma ta dɩ Aarɔn o wɩ: 

«Te n nacəgə kam na bam baŋa nɩ.» O ma te. 

Mantwaarʋ zanzan ma nuŋi tɩ pɛɛlɩ tɩʋ kʋm maama. 

Liri tiinə bam dɩ ma pa mantwaarʋ nuŋi tɩ wəli da. 

Ba laan warɩ ba pa mantwaarʋ tɩm viiri. Tɩ dɛɛn su 

sam, dɩ warɩ-zwɩ wʋ, dɩ tigə je dɩ wəənu maama. 

 

 

 

 

 

 

 

 

 

 

Pɛ wʋm na nɛ kʋntʋ tɩn, o ma bəŋi-ba o wɩ: «Loori-

na Wɛ sɩ DƖ pa mantwaarʋ tɩm viiri. O na kɩ kʋntʋ, 

aá pa nɔɔna bam cwəŋə sɩ ba nuŋi tɩʋ kʋm nɩ.» 

Moyisi ma zaŋɩ o vu o loori Wɛ. Mantwaarʋ tɩm 

maama ma tɩ. Nɔɔna ma coori-tɩ ba vwe daanɩ je 

maama pa tɩʋ kʋm lwe zanzan. 

Pɛ wʋm na lwarɩ nɩ mantwaarʋ tɩm tɩgɩ tɩn, o vɩn sɩ 

nɔɔna bam viiri. 

 

 

 

 

 

 

 

 

 

Dɛ dɩdoŋ, mʋ Wɛ pɛ Moyisi dɩ Aarɔn ni.  

Aarɔn ma kwe o nacəgə kam o magɩ tɩga yɩ ka ji 

yeenə. Ba ma su tɩga kam maama ba jɩgɩ vara dɩ 

nabiinə dɩ ba yaara. 

Pɛ wʋm ma bəŋi o liri tiinə bam sɩ ba ba,  

yɩ ba lwəni ba ga. 

Ba ma ta dɩd-o ba wɩ: «Kʋntʋ yɩ Wɛ kikiə mʋ.» Pɛ 

wʋm ma cɩm yɩ o wʋ ləri-ba. 

 

Wɛ daa ma kɩ nanjwɛ DƖ pa sɩ su tɩʋ kʋm maama, kʋ 

daarɩ Yisɩrayɛlɩ tiinə sam dɩm yɩranɩ mʋ sɩ wʋ zʋ. 

Wɛ ma kwəri DƖ kɩ wo-lwaanʋ zanzan Ezipi tɩʋ nɩ. 

DƖ tʋŋɩ var-gʋrʋ yɩ kʋ gʋ vara zanzan, Yisɩrayɛlɩ 

tiinə bam vara wʋ dɛ ba tɩ. 

DƖ tʋŋɩ ŋwam-pwəm yɩ sɩ ja nɔɔna. DƖ daa ma wɩ: 

«Aá tʋŋɩ dʋ-kambana zanzan. Kʋntʋ ŋwaanɩ pa-na á 

vara dɩ á wəənu maama zʋ sɔŋɔ.»  

Nɔɔna badaara sɛ 

ba da DƖ ni, 

badaara dɩ wʋ sɛ. 

Wɛ ma pa dʋ-

kambana tʋ tɩʋ 

kʋm maama nɩ,  

kʋ daarɩ 

Yisɩrayɛlɩ tiinə  

na zʋʋrɩ mɛ tɩn 

yɩranɩ. Nɔɔna 

zanzan ma tɩ,  

dɩ vara dɩ, yɩ ba 

mɩna cɔgɩ. 

 

Maŋa maama, wo-lɔŋɔ na yiə, pɛ wʋm wʋ́ ta nɩ 

nɔɔna bam viiri. Kʋ na kɛ, o bá sɛ sɩ ba viiri. 

Wɛ na fɩn pɛ wʋm  

sɩ o yagɩ Yisɩrayɛlɩ tiinə bam te tɩn 
 

Wɛ daa ma ta dɩ Moyisi DƖ wɩ: «A daa wʋ́ waarɩ pɛ 

wʋm dɩ o nɔɔna bam bɩdwɩ, sɩ o laan sɛ o pa abam 

nuŋi á viiri. Aá tʋŋɩ a malɛka tu dɩdʋa sɩ o ba o da 

sɔŋɔ maama o gʋ bəkərə-kwɩa kʋ wʋnɩ. A nan wʋ́ 

brɩ abam á na wʋ́ kɩ te sɩ o yɩ gʋ abam tɩtɩ bəkəri-

kwɩn. Abam balʋ na yɩ Yisɩrayɛlɩ tiinə tɩn, kʋ fɩn mʋ  

sɩ sɔŋɔ maama gʋ pəlbu, á daarɩ o jana kam á kɩ sam 

dɩm niə nɩ wɛyuu dɩ jagwiə dɩ jazɩm. Kɩ-na kʋntʋ á 

sam maama nɩ. A malɛka tu na nɛ jana kam sɔŋɔ 

kʋlʋ ni nɩ, o daa bá zʋ sɔŋɔ kʋm kʋntʋ.» 

Wɛ daa ma brɩ-ba DƖ wɩ: «Nɔɔnʋ maama jəni o tɩtɩ 

sɔŋɔ nɩ, dɩ o kaanɩ dɩ o biə, o wɔ pəlbu wʋm nwana 

o di. Á kɩ lɩla á fɔgɩ dɩpɛ, á yɩ kɩ dabɩlɩ da sɩ dɩ zaŋɩ. 

Maŋa kalʋ á na lagɩ á di tɩn, sɩ á sɩŋɩ á zʋ á gwaarʋ 

dɩ á natra sɩ á laan kwe á nace nɩnɛɛnɩ á lagɩ á beeri 

mʋ te. Á na kɩ kʋntʋ, á laan di wʋdiu kʋm lɩla, 

bɛŋwaanɩ a lagɩ a lɩ abam Ezipi tɩʋ nɩ mʋ.» 

Yisɩrayɛlɩ tiinə bam sɛ Wɛ niə. Ba ma kɩ kʋlʋ maama 

DƖ na tagɩ tɩn. 

Kʋlʋ maama Wɛ na tagɩ tɩn kɩa. Tɩga na kwɩɩrɩ tɩn, 

Wɛ ma tʋŋɩ DƖ malɛka tu yɩ o ba o gʋ sɔŋɔ maama 

bəkərə-kwɩa, o daarɩ sam dɩlʋ na jɩgɩ jana dɩ niə nɩ 

tɩn.  Pɛ wʋm bəkərə nakwɩ tɩtɩ dɛɛn tɩga. Nɔɔna bam 

mama ma coosə.  

Yisɩrayɛlɩ tiinə biə wʋ dɛ ba tɩ. Ba sam dɩm na jɩgɩ 

jana dɩ niə nɩ tɩn mʋ pɛ ba bəkəri-kwɩn wʋ tɩgɩ. 

Tɩtɩɩ dɩm kʋntʋ nɩ, pɛ wʋm bam ma zaŋɩ yɩ o pa-ba 

ni o wɩ: «Abam maama nuŋi-na lʋgʋ kʋntʋ nɩ !  

Ve-na á loori á Wɛ dɩm á pa-nɩ.» 

Kʋntʋ ŋwaanɩ Yisɩrayɛlɩ tiinə bam daa wʋ daanɩ. 

Tɩtɩɩ dɩm kʋntʋ mʋ ba zaŋɩ ba nuŋi Ezipi tɩʋ nɩ ba 

viiri. Ba laan te ba tɩtɩ. Yisɩrayɛlɩ tiinə dɛɛn yɩ gambɛ 

mʋ. Baŋa-Wɛ na joŋi-ba DƖ yagɩ tɩn, ba nɛ wʋpolo 

zanzan. 

Yisɩrayɛlɩ tiinə na bɛ na-fara te tɩn 

 

Wɛ ma lagɩ sɩ 

DƖ ja Yisɩrayɛlɩ 

tiinə bam  

DƖ ja vu  

tɩʋ kʋdoŋ. 

Wɩa nɩ,  

Wɛ tɔgɩ  

ba yigə  

nɩnɛɛnɩ 

kunkoŋo te.  

Tɩtɩɩ nɩ, DƖ nyɩ dɩ mini, yɩ DƖ zəŋi pooni cwəŋə nɩ  

DƖ brɩ-ba sɩ ba taa waɩ ba ve tɩtɩɩ dɩ wɩa. 

Ba ve mʋ taan, ba ba ba yi bugə kadoŋ, ka yɩrɩ mʋ 

Bu-sɩŋa. Bugə kam luunə zanzan, yɩ ba laan warɩ  

ba bɛ. 

Ba na pipiri ba nii tɩn, mʋ ba nɛ Ezipi tiinə.  

Badaara diini sise, yɩ babam dɔgɩ tərikooru sise na 

vaɩ tɩn, ba bɩɩnɩ sɩ ba kɩ jara dɩ ba.  

Fʋʋnɩ zʋ Yisɩrayɛlɩ tiinə zanzan. Ba ma bwe Moyisi 

ba wɩ: «Bɛŋwaanɩ mʋ n jaanɩ dɩbam n ba yoba?  

Ba bɩɩnɩ sɩ ba gʋ dɩbam. Dɩ ́  ya na tʋŋɩ dɩ ́  pa Ezipi pɛ 

wʋm tɩn, kʋ gara dɩ dɩ ́  na tɩgɩ kagʋa kantʋ nɩ.» 

Moyisi ma ləri-ba o wɩ: «Pa-na á wʋ ta tigə. Baŋa-Wɛ 

mʋ nii dɩbam baŋa nɩ, dɩntʋ nan wʋ́ vrɩ dɩbam DƖ 

yagɩ.» Moyisi laan ma te o nacəgə kam bugə kam 

baŋa nɩ. Wɛ ma pa vu-fɔrɔ ba kʋ pɔɔrɩ na bam bɩle.  

Na bam na pɔɔrɩ tɩn, cwə-kʋra daarɩ ka tigə, yɩ na 

bam tɩtɩ zɩga wɛyuu nɩ nɩnɛɛnɩ kəbri sɩle saparɩ sɩm 

nɩ. Yisɩrayɛlɩ tiinə bam ma bɛ ba vu cwə-kʋra kam 

baŋa nɩ. Ba na ve kʋntʋ tɩn, na wʋ bugi ba wʋlʋwʋlʋ. 

Ezipi tiinə bam na yi bugə kam ni tɩn, ba nɛ cwə-kʋra 

na tigə ka tɩtarɩ nɩ. Ba ma duri ba vu ba da Yisɩrayɛlɩ 

tiinə bam na dɛ mɛ tɩn. Ba bʋŋɩ sɩ ba dɩ wʋ́ wanɩ ba 

bɛ bugə kam. Ba na yi bugə kam tɩtarɩ tɩn, Moyisi 

zəŋi o nacəgə kam wɛɛnɩ. Na bam ma vin ba baŋa nɩ. 

Ezipi tiinə bam maama dɛɛn ma li na ba tɩ.  

Mʋ Baŋa-Wɛ na vrɩ Yisɩrayɛlɩ tiinə bam DƖ yagɩ te 

tɩn. Nɔɔna bam laan sɛ Baŋa-Wɛ, yɩ ba jɩgɩ wʋpolo 

zanzan. Ba ma zuli Wɛ ba leenə, yɩ ba kɩ-DƖ le 

lanyɩranɩ DƖ na joŋi-ba DƖ yagɩ tɩn ŋwaanɩ.  

Ba sɛ Moyisi dɩ, o na yɩ Wɛ tɩntʋŋnʋ cɩga tɩn ŋwaanɩ. 

 


